Тема: 
Ф.Әмирханның “Хәят”повестендагы Хәят образы –
язучының хатын-кыз идеалы
                            Ф.Әмирхан... 20 йөз башы татар әдәбиятында төрле юнәлеш-

                             ләрдәге эзләнүләр алып барган, бер-берсенә охшамаган, лә-
                             кин әдәби иҗат таҗында бриллиант булырлык әсәрләр язган 

                             әдип, чибәр һәм зыялы, акыллы һәм талант иясе – шәхес, го-

                             мерен милләткә багышлаган кеше...
                                                 Заһидуллина Д.Ф., филология фәннәре докторы
Максат:

1. Дидактик максат:

Әдәбият үсешенә җирлек буларак, Ф.Әмирхан һәм аның иҗат үзенчәлеге турында белемнәрне формалаштыру һәм системага салу өчен шартлар тудыру.

2. Үстереш максаты:

Фикерләүнең бер юнәлеше буларак,чагыштыру, гомумиләштерү алымнарын  үзләштерү һәм ныгыту өчен кирәкле эшчәнлекне координацияләү.
3. Тәрбияви максат:

Милләт тарихына, гореф-гадәтләренә,мәдәниятенә кызыксыну, горурлык хисләре уятуны дәвам итү.Үз-үзеңне тәрбияләү мөмкинлеген аңлату.
Җиһазлау:

Китап күргәзмәсе:

1. Ф.Әмирхан. Әсәрләр .”Мәгариф”.Казан.2002.

2. Ф.Әмирхан. Сайланма әсәрләр. 6 томда.”ТаРих”.2002.

3. Ф.Әмирхан.

Күрсәтмәлелек:

1. Ф.Әмирханның портреты

2. Төшенчәләр эчтәлеген һәм эшләү ысулын экранда күрсәтү.

Дәрес барышы:
I.Оештыру.

- Кадерле укучылар, хөрмәтле кунаклар! Хәерле көн! Менә, укучылар, күптән көткән кунакларыбыз килеп тә җитте.Алар безнең сыйны көтеп утыралар, мөгаен. Дәресебезне башлап җибәрик.
II.Актуальләштерү.

- Укучылар, без бүгенге дәрестә дә әдәби мирасыбызны барлауны дәвам итәрбез. Үз тәҗрибәбездән чыгып, Фатих ага Әмирхан иҗатының үзенчәлеген табарбыз. Сез бүген дә дәрестә үзегезнең җавапларыгызны бәяләп барырга онытмагыз.

- Укучылар, ә нәрсә соң ул язучы иҗатының үзенчәлеге? (Язучының яраткан темасы, язу стиле, сәнгать алымнары.)
- Ә фикерләүнең төп алымнары нәрсәләр? (Анализ (таркату) һәм кушу (гомумиләштерү).

- Әйе, без язучы иҗатының үзенчәлеген өйрәнү – беренче чиратта, аның стилен, талантын, тормышка карашын, кичерешләрен, холкын белү дип әйтеп үткән идек.

Ә менә Ф.Әмирханның тормышка карашын , кичерешләрен, талантын, аның иҗатының үзенчәлеген өйрәнү өчен, без авторның кайсы әсәрләре белән таныштык инде? (“Нәҗип”,”Корбан”,”Ул үксез бала шул!”)
III. Уку мәсьәләсен кую.

- Димәк, без бүген нинди эшне дәвам итәрбез? (Язучы Ф. Әмирханның иҗат үзенчәлеге турында сөйләшербез.)

Әйе, укучылар. Ф.Әмирханның “Нәҗип” хикәясе нәрсә турында? (Бу хикәядә Нәҗип исемле малай үзенең кимчелекләрен күреп ала һәм әсәрнең башыннан ахырына кадәр, үзенең көнчелеге,тәкәбберлеге белән көрәшә. Үзен үзе шул рәвешле тәрбияли. Әсәр ахырындагы Нәҗип белән өй түбәсенә менгән Нәҗип арасында җир белән күк арасы. Ул үзгәрә, үсә. Бу әсәр-кешенең яман гадәтен үзе җиңеп үсүе, үзгәрүе турында.)
- “Ул үксез бала шул!” хикәясендә автор безгә нәрсә әйтергә тели? (Бу хикәясендә автор кабат “Нәҗип” хикәясендәге темага әйләнеп кайта. Бу әсәрдә дә кеше, үз хатасын төзәтеп, үзен үзе тәрбияли, үсә. Бу хикәядә хәтта берьюлы берничә малай үзгәрә.)

- “Корбан”хикәясе нәрсә турында? (Ә менә бу хикәядә төп персонаж  начар холкын үзгәртми. Шуңа күрә гомере буе газап кичерә. Ләкин “Корбан” хикәясендә дә шул ук тема кабатлана. Ул бары тик шушы яктан гына ачыла. Алдагы ике хикәядә көчле малайларның уңай үрнәкләре тасвирлана. ”Корбан”да шуларның киресен - үз хисенә буйсынып яшәүче малайның язмышын гыйбрәт итеп сурәтли.)

- Әгәр хәзер авторның иҗатын зур түгәрәк итеп хис итсәк, аның бу әсәрләре менә шулай урнашыр иде. Ә нәтиҗәбез ничек булыр соң? (Кеше үзенең кимчелекләрен үзе бетереп,үзен үзе тәрбияли алырга сәләтле.)

- Әйдәгез, нәтиҗәне дәфтәрләргә язып куйыйк.

- Дөрес, укучылар. Бүген без шул теманы әдипнең күләмле әсәреннән-повестьтан эзләрбез. Сез аны өйдә укып килергә тиеш идегез.

- Бүгенге дәреснең темасы ничек булыр соң? (Ф.Әмирханның “Хәят” повестен анализлау.)

- Әйе, бүгенге дәресебезнең темасы - “Ф.Әмирханның ”Хәят” повестенда Хәят образы - язучының хатын-кыз идеалы”.

- Дәфтәрләрегезгә дәреснең темасын, эпиграфны язып куегыз.

IV. Уку мәсьәләсен чишү.

- Укучылар,мәгълүм булганча, “Хәят” әсәре 1911нче елда языла.Әлеге еллар нинди аерым үзенчәлекләргә ия һәм бу әсәр нинди иҗтимагый шартларда языла соң?

(- вак милләтләрне кысрыклау;

- патша хөкүмәте тарафыннан изүләргә чыдый алмыйча, халыкның баш күтәрүе;

- социаль тетрәнүләр,асылулар;

- 1905нче елда буржуаз революция була;

- халык өчен мөмкинлекләр туа; театр труппалары оеша;

- әдәбият үсеш ала;

- матбугат иреге ачыла, ләкин шунда ук кире тартып та алына;

- икенче революцион күтәрелеш башлана.)

- Яхшы. Димәк,шушы тарихи вакыйгаларның да әсәр тууга һәм әсәрдәге темаларга йогынтысы зур булырга тиеш. Ә хәзер повестька әйләнеп кайтыйк.

Язучы Фатих ага Әмирхан искиткеч оста психолог булган.Аның моңа кадәр укыган хикәяләрендә дә һәм хәзер өйрәнәчәк повестенда да кешенең кичерешләре,үз-үзе белән каршылыкка керүе искиткеч зур осталык белән сурәтләнә.
- Укучылар, мин сезгә “Хәят” сүзенең нәрсә аңлатканын сүзлектән карап килергә кушкан идем.Кемгә сүз бирәбез?

- Әйе, Хәят – тормыш дигән сүз. Димәк,без өйрәнәчәк повестьның  эчтәлегенә әсәрнең исеме символ булып тора. Без бу символга әле әйләнеп кайтачакбыз.
- Хәят – повестьның төп герое. Аның тышкы кыяфәте нинди соң? Әсәрдән шул урынны табып, укып күрсәтегез әле.

(Укучылар табып укыйлар.)

- Әйе, Хәят – искиткеч гүзәл кыз. Автор аның гүзәллеген идеаллаштырып биргән. М.Мәһдиев язганча, Ф.Әмирхан Хәятка “яза башлаганчы ук гашыйк булган һәм гыйшкы аның повесть ахырына таба гел үскән, гел дөрләгән...”   
- Хәят белән бәйле вакыйгаларны атыйк әле.

(1нче вакыйга - Хәят һәм Михаил мөнәсәбәте;

2нче вакыйга - Хәят һәм Гали;

3нче вакыйга - Хәят һәм Салих;)

-Хәят һәм Михаил ничек танышалар? Шул турыда кыскача сөйләгез.

(Укучылар шул турыда кыскача сөйлиләр.)

- Михаил белән күрешкәннән соң, Хәят күңелендә хисләр ничек алмашына?

(Хәят бик шат, чөнки Михаил аны ярата. Ул да Михаилга битараф түгел. Ул моңсулана, чөнки Михаил – рус егете.)

- Михаил белән очрашканнан соң, Хәят күңелендә нинди көрәш башлана?
(Хис һәм вөҗдан)

- Шул урынны укып китегез әле. (Укучылар табып укыйлар.)

- Хәят нинди тәрбия ала соң? (Мөселман тәрбиясен һәм әтисе аны русча да укыта. Ул, башка мөселман кызлары белән чагыштырганда, алдынгы фикерле кыз.)

- Әсәрдә сандугач сайравы нигә кертелгән һәм ничә мәртәбә?
(2мәртәбә. Беренчесе - Михаил мәхәббәтен аңлатканда, икенчесе - Хәят үзе генә калып уйланганда. Хәят та Михаилны яратуын аңлый. Димәк, сандугач сайравы – мәхәббәт тууны аңлатучы символ.)

- Хәят мәхәббәте нинди каршылыкларга очрый?

(Ата-анасы һәм дус кызлары)

- Хәят әти-әнисен, туганнарын, дус кызларын тыңламыйча кияүгә чыга аламы?

(Төрле җаваплар алына.)

- Әгәр Хәят Михаилга кияүгә чыкса, сезнеңчә нәрсә булыр иде?

(- Хәят бәхетле булыр иде   -  +;

- ата-анасы белән аралары өзелер иде     -  -;

- ул христиан диненә күчәргә тиеш  -   -;

- балалары нинди диндә булыр -  -  һ.б.)

- Сез Хәятның үз хисләрен җиңәрлек көч табуын ничек бәялисез?

(Хәят - көчле, сабыр, үзе турында гына түгел, туганнары, киләчәк турында уйлый, хыяллана, өметләнә белә.)

- Димәк, Хәят тормыш мәгънәсен нәрсәдә күрә?

(Яшәүдә, бәхетле булырга теләүдә.)
- Америка галиме Рон Хаббардның бу хакта булган фәлсәфи карашлары мондый: “Бөтен тереклекнең, тормышның этәргеч көче һәм максаты булып, яшәргә омтылу исәпләнә. Яшәргә омтылу дүрт юнәлештә, бер үк вакытта барырга тиеш:
- үзең өчен;

- балаларың өчен;

- сине чолгап алган төркем, мохит өчен;

- бөтен кешелек дөньясы өчен.

Шушы юнәлешләрдән үз-үзеңне тайпылдырмау өчен бүләк- канәгатьлек хисе кичерү. Әгәр киресе икән - җан әрнүе.”

- Димәк, нинди нәтиҗәләргә киләбез?

(- кеше каршылыкларга бирешмәскә тиеш;

- авырлыкларны җиңә белергә тиеш;

- һәрвакыт уйлап эш итәргә тиеш;

- аралаш, дуслаш, тик үз кыйблаңны онытма.)

(Балалар нәтиҗәне язып куялар.)

- Хәят образы ул – Ф.Әмирханның эстетик идеалы. Ул татар кызларын әнә шундый итеп - үз милли телен, гореф-гадәтләрен, ата-анасын ихтирам итү белән бергә, рус культурасын да үз холкына сеңдергән бөтен бер шәхес итеп күрәсе килә.

V.Йомгаклау.

- Укучылар, бүген дәресебез нәрсә турында булды?

(- һәр ситуациядән чыгып була, тик моның өчен уйлап эш итәргә кирәк;

- һәр кеше үз кыйбласын онытмаска тиеш,һ.б.)

- Сез үзегезгә нинди яңалыклар алдыгыз?

(Укучылар җавап бирәләр.)

- Укучылар, кемнәр бүген үз эшчәнлекләрен “5”легә бәяләр иде? Сез килешәсезме? Ни өчен?

-“4”ле куючылар бармы? Ә “3”ле?

VI.Өй эше.

1. Хәят-Гали, Хәят-Салих вакыйгалары турында язып килергә.

2. Иҗади эш “Нәрсә ул бәхет?”

Дәрес бетте. Барыгызга да зур рәхмәт. 
